
Toeligting op die Handves Vir Bevordering Van Die Christelike Lewensperspektief In 

Landbou 

Artikel 1: Eksperimente met religieë wat die skepsel aanbid en nie God nie, soos die 

panteïstiese holisme, wat die slagspreuk eenheid-in-verskeidenheid gebruik en 

beweer dat eenheid moreel beter is en logies aan verskeidenheid voorafgaan, het alle 

terreine van die samelewing – insluitend landbou – van die religieuse fondamente 

van die Christendom vervreem geraak en kragte in sowel die publieke as private 

sektor ontketen wat die ekonomie - insluitend landbou - aan die giere van 

onbeproefde en gevaarlike eksperimente blootgestel wat winsgewende en 

volhoubare landbou sedert 1994 al hoe meer in die spervuur plaas. 

Artikel 2: Sekularisme en selfopenbaring wat daarop aanspraak maak dat daar geen 

waarheid vir ŉ mens bestaan anders as wat hy/sy met sy/haar eie verstand of 

ondervinding kan aflei nie, het ook in die landbou sterk invloed gehad, met gevolg 

dat die Christelike roepingsperspektief met klem op persoonlike verantwoordelikheid 

deur statisme vervaag is. 

Artikel 3: Panteïsme en materialisme wat aanneem dat alle dinge spontaan uit 

lewelose materie voortgekom het, het die geloof en hoop en aanvaarding van die 

herskepping ook van landbou deur die soendood van Jesus Christus, verwerp valse 

ideologieë vanuit sosialistiese kringe op alle lewensterreine losgelaat, uitsigloosheid 

en uiterste pessimisme oor landbou, met gevolglike swakker produksie, tot gevolg 

gehad. 

Artikel 4: Kollektivisme en klassieke liberalisme wat die individu of die gepeupel as 

bron van gesag beskou, het die samelewing aan die giere van populisme en anargie 

oorgelewer met gevolglike verwatering van die publieke dienslewering, terwyl private 

lewenssfere ook aan die giere van die sogenaamde “demokratisme” prysgegee word. 

Artikel 5: Die Christelike lewensperspektief ag lewe ŉ gawe van God, maar verwerp 

die verabsolutering van lewe as sou dit op sigself goddelik wees. 

Artikel 6: Staatsabsolutisme verabsoluteer die staat en beskou die staatlike sfeer as 

ŉ totale verband wat alle ander lewensvorme oorspoel en as onderdele van die staat 

beskou. 

Artikel 7: Die Christelike lewensoortuiging verwerp sosialisme wat ŉ mens die reg tot 

privaatbesit en skeppende werk ontneem, sowel as anargistiese vorme van 

libertarianisme wat glo dat alle vorme van ekonomiese aktiwiteit moet geskied in ŉ 

wêreld sonder burgerlike regering. 

Artikel 8: Die Christelike lewenskoers verwerp anargisme en libertinisme wat die 

mens wil losmaak van die Wet van God, bestry antinomianisme wat die Wet van God 

geringskat en ontken dat God oordeel oor alle lewens of dat Hy die gehoorsame 

mens seën. 

Artikel 9: Die Christelike lewensbeskouing verwerp deïsme wat beweer dat God die 

heelal daargestel het en dit toe verlaat het om op sy eie voort te gaan en wys die 

nihilisme en fatalisme uit wat nie aanvaar dat God se voorsienigheid ook menslike 

verantwoordelikheid insluit nie alles aan die noodlot oorlaat. 

Artikel 10: Die sekulêre humanisme wat oordeel dat die mens in wese goed is en 

inherente regte het, sowel as rassisme wat beweer dat sommige rasse hoër ontwikkel 

het as andere en daarom meerderwaardig is, staan lynreg teenoor die Christelike 

lewens en wêreldbeskouing. 

Artikel 11: Volgens die Christelike lewensoortuiging kan die mens homself nie verlos 

deur middel van menslike vermoëns nie. 



4 
 

 TLU SA Kopiereg voorbehou – Memorandum by die Christelike Boerderyhandves 2024 

 

Artikel 12: Die Christelike samelewingsvisie aanvaar dat God mense saamroep in 

gemeenskappe en as sodanig verwerp dit die neo-kommunisme (voorstanders van ŉ 

primitiewe gemeenskap as ideaal vir ŉ verenigde mensdom), fascisme (wat die staat 

verafgod) en globalisme (wat alle kultuur-etnieë wil insluit in ŉ Nuwe Wêreldorde). 

Artikel 13: Die Bybelse oortuiging wat die Kerk as Liggaam van Christus aanvaar, is 

onversoenbaar met die Bevrydingsteologie wat bepaalde rasse se roeping en vryheid 

tot norm verhef en bo dié van ander rasse en groepe stel. 

Artikel 14: Verabsolutering van bepaalde gesagsvorme bo dié van andere verhef, 

byvoorbeeld diktatorskap (wat daarop aanspraak maak dat een persoon onbeperkte 

gesag en mag oor ander kan uitoefen), totalitarisme (waar die staat alle basiese 

gesagvorme in homself opneem en die enigste gesagsinstelling en regeerder word), 

statisme (waarvolgens die burgerlike owerheid inmeng in die daaglikse aktiwiteite en 

bestaan van die ander basiese gesagsvorme) en sosialistiese demokrasie (wat 

oordeel dat die stem van die meerderheid bepaal of enige wet of reg regverdig is) is 

met die Christelike geloofsoortuiging onversoenbaar. 

Artikel 15: Die verantwoordelikheidsbesef van Christenouers aanvaar nie die 

vertrekpunte van die sekulêre humanisme wat aanvoer dat onderwys neutraal moet 

wees en deur die staat beheer word; dit verwerp ook die revolusionêre humanisme 

wat leer dat kinders deur middel van “people’s education” en progressiewe 

opvoeding opgelei moet word volgens die behoeftes van die sosiaal demokratiese 

staat. 

Artikel 16: Die aanvaarding dat Christene hul hele lewe moet inrig volgens die 

beginsels van God se Woord en Wet beteken ŉ verwerping van humanisme wat leer 

dat die mens die inherente vermoë het om self te oordeel wat reg en regverdig is 

asook die hedonisme wat oordeel dat genot die hoogste waarde in die lewe is, 

tesame met die antinomianisme wat van oortuiging is dat die mens so ŉ stadium van 

volwassenheid bereik het dat hy nou van Bybelse beginsels vry is en die 

autonomianisme wat die standpunt huldig dat die mens sy eie moraliteit en morele 

wette kan bepaal. 

Artikel 17: Christelike sosiale verantwoordelikheidsaanvaarding staan lynreg teenoor 

idees van passivisme en antimilitarisme wat beweer dat geen mag gebruik mag word 

om goddeloosheid en opstand te onderdruk nie en verwerp militarisme wat met 

behulp van militêre mag absolute beheer oor ŉ bevolking verkry en uitoefen. 

Artikel 18: Die Christelike pligsbesef dat armes en hulpeloses versorging behoef sluit 

nie in vorme van sosialisme wat deur ŉ welsynstaat sosiale sekuriteit verleen aan 

diegene wat produseer beroof en uitbuit en die arme en hulpelose verslaaf deur 

sosiale sekuriteitstelsels; asook die Bevrydingsteologie wat geregtigheid verskraal 

tot ekonomiese gelykheid en die staat beskou as verlosser en voorsiener vir armes 

en konsumptionisme wat met gierigheid rykdom en besittings net aanwend vir 

selfsugtige genot sonder om hulp te verleen aan die arme en hulpelose. 

Artikel 19: Christene se verantwoordelikheid om hulself te versorg verwerp die 

panteïstiese Ekologie Beweging wat aanvoer dat die “gees van god” in alles is en die 

natuur daarom geheel en al “goddelik” is; die gaiaisme wat oordeel dat die lewende 

aarde goddelik is en dat ŉ mens deur bevolkingsgroei en ontwikkeling hierdie 

goddelikheid skaad, asook die egoïsme wat verklaar dat die mens, as skepper van sy 

eie lewe, gedrag, wette en bestemming homself moet distansieer van sosiale omgang 

en deur kollektiewe anargie alle basiese regeringsvorme moet vernietig. 

Artikel 20: Die Christelike verantwoordelikheid om die Kerk en wêreld in liefde met 

Bybelse waarhede te konfronteer, staan teenoor die fatalisme wat leer dat wat ook al 

gebeur “God se wil” is, asook konformisme en kompromie wat leer dat Christene 

vandag net “relevant” kan wees as hulle aanpas by alle modern denkrigtings, sowel 

as egalisme wat Bybelse begrippe met menslike idees sinkretistiese vermeng. 

Die opkoms van neo-kolonialisme by sogenaamde “bevryding” van buitelandse 

koloniale gebiede. 

Voorafgaande aan die Tweede Wêreldoorlog het talle derde Wêreldlande daarin kon 

slaag om hul eie graan en ander produkte te verbou en by afwesigheid van die 

oorheersende ideologie van staatseienaarskap van produksiemiddele, selfs in hul eie 

behoeftes kon voorsien. 

Die opkoms van kommunistiese ideologieë  in Derde Wêreldlande was die resultaat 

van sosialistiese ideologieë wat deur nasionalistiese intellektuele by voltooiing van 

hul studies na Derde Wêreldlande oorgedra is. 

Met die opkoms van magsbehepte stamstelsels in Afrika tesame met die tirannieke 

sosialisme wat in Indië, Ceylon (Sri Lanka) en ander Derde Wêreldlande wortel 

geskiet het, is koloniale regerings met sosialistiese denkwyses vervang. 

In die dertiger jare van die vorige eeu is koloniale administrateurs toenemend 

beïnvloed deur sogenaamde sosialistiese progressiewe idees wat vyandig teenoor 

markkragfaktore gestaan het en ŉ intellektuele en ŉ institusionele nalatenskap aan 

toekomstige leiers van Derde Wêreldlande gegee het wat tot wydverspreide 

sosialisme en armoede gelei het. 

Voorafgaande aan die Tweede Wêreldoorlog, is privaat eiendomsreg in landbou nie 

ten bate van populistiese krete aan die massas oorgedra nie, maar in die hande van 

historiese grondbesitters gelaat. 

By oordrag van landbougrond aan die massas het Derde Wêreldregerings deur 

staatsuitvoer-monopolieë, belastings van landbouers verhaal deur laasgenoemde 

benede markpryse vir hul landbouprodukte te betaal. 

Sosialistiese inmenging in landbou het tot oprigting van staatsuitvoer monopolieë 

gelei wat spoedig na afloop van die Tweede Wêreldoorlog tot byvoorbeeld die 

oprigting van die kakao-kartel gelei het, al die kakao van Brits-Wes Afrika opgekoop 

het en daartoe aanleiding gegee het dat in lande onder die sogenaamde “bevryde” 

politieke en stamstelsels minder graag verbou is en burokratisering ŉ onhanteerbare 

ekonomiese las vir dié swart lande in Afrika meegebring het. 

Soortgelyke tendense in die destydse Sowjet Unie het daartoe gelei dat die 

sosialistiese landboubeleid in dié land, voortslepende tekorte aan landbouprodukte 

en hongersnood tot gevolg gehad het eerder as om surplus graan vir uitvoer te 

produseer. 

Daarenteen het die VSA die beginsel van vergelykbare voordeel in handel gevolg: 

Verbruikers in die VSA koop items wat deur buitelandse produsente meer effektief 

(en goedkoper) geproduseer kan word en derhalwe goedkoper as Amerikaanse 

landbouers aan markte kan lewer, terwyl VSA produsente produkte wat buitelandse 

verbruikers gewilliglik aankoop uitvoer deur meer mededingend as sulke buitelandse 

produsente te lewer. Derhalwe is die ekonomiese basis van die sogenaamde “Noord-

Amerikaanse monopolie” van landbou-uitvoere dat Amerikaanse landbouers aan 

buitelandse verbruikers verkoop wat hul benodig teen lae pryse. 

Uitdyende sosialistiese landboubeleide in Derde Wêreldlande het mettertyd per 

capita-produksie deur erodering van die Protestantse werksetiek, ondergrawing van 

die Bybelse beginsels van privaat eiendomsreg, rentmeesterskap en 

verantwoordelikheid met sosialistiese en kommunistiese stelsels vervang, wat 

Bybelse beginsels met sosialistiese kommunale besit, staatsdwang en 

regeringsbeplanning en opwenteling van verantwoordelikheid na staatsburokrate 

gebaseer op herverdeling van eiendom, vervang het. 

Die ANC-Kommunistiese alliansie se neo-kolonialisme 

Die katalisators wat die ANC-kommunistiese alliansie se landboubeleid dryf, wentel 

grootliks om nasionalisering, herverdeling en kollektivisering van landbougrond, 

bates en infrastruktuur. Dié katalisators is geen nuwe denke van die ANC-

kommunistiese alliansie nie, maar leengoed van sosialistiese, kommunistiese en 

Marxistiese stelsels wat vyandig teenoor die Christelike beskawing, die beginsels wat 

dit onderlê en die resultate daarvan staan. Die ANC-beleidsdokument bekend as die 

Freedom Charter, wat die vrug van hierdie katalisators is, giet die sosialistiese en 

kommunistiese dryfvere in vorms van ŉ staatsbeheerde ekonomie, beperking van 

burgervryhede en inkrementele nasionalisering. 

Ten spyte daarvan dat die ANC-Kommunistiese alliansie benewens openbare en 

private sektore, vir ŉ “koöperatiewe” sektor voorsiening maak, huldig die ANC-

regime die standpunt dat die staat oor die reg beskik om die algemene konteks te 

bepaal waarin die ekonomiese lewe gestalte kry, die regte en verpligtinge ten aansien 

van private eiendomsreg neerlê en die gebruik van sodanige eiendom reguleer. 

Bygevolg word die inrigting, koers en funksionering hiervan grootliks deur die 

Marxistiese-sosialistiese ANC-regering bepaal  met die oog op geleidelike 

nasionalisering van grond en ander bates. 

Die katalisator van ANC-beleid oor verwesenliking van ŉ sosialistiese toekoms vir 

Suid-Afrika, is die Suid-Afrikaanse Kommuniste Party wat as alliansie-vennoot die 

rigting, koers en tempo van die oorgang na sosialisme en kommunisme dikteer. Dit is 

by uitstek die Nasionaal Demokratiese Revolusie wat deur die SAKP as onontbeerlike 

voorwaarde vir die verwesenliking van ŉ kommunistiese bedeling vir Suid-Afrika 

gedryf word. Dit is tewens die ontplooiing van die Nasionaal Demokratiese Revolusie 

wat die twee organisasies soos ŉ Siamese tweeling aan mekaar verbind. Die 

versterking van die bande tussen die SAKP en ANC by die 60ste en 65ste 

herdenkingsbyeenkomste van die SAKP en by die Kabwekonferensie van die ANC in 

1985, het die nasionaal demokratiese revolusie as saambindende element van die 

twee organisasies beskryf. 

Ingevolge die uitrol van die Nasionaal Demokratiese Revolusie, is landbou as 

prioriteitsterrein geïdentifiseer. Die NDR-grondbeheptheid is verstaanbaar as 

meganisme om groter staatsbeheer oor eiendom te bewerkstellig – ŉ tenders wat 

reeds in 1932 na vore gekom het by die SAKP se oproep dat die “bevrydingstryd” op 

konfiskering van blanke-eiendom moet fokus. Die grondhervormingstema in ANC-

beleid is in die oproep van Freedom Charter van 1955 vervat, naamlik dat grond 

tussen diegene wat die grond bewerk herverdeel moet word ten einde hongersnood 

en “grondhonger” te bevredig. Dié oproep neem in die SAKP se program van 1962, 

The Road to South African Freedom,  in intensiteit toe met die pleidooi vir drastiese 

landbouhervorming deur die grond aan die massas te gee. 

Die ANC-priorisering van grondherverdeling as sleutelelement van die NDR is meer 

eksplisiet by die ANC se nasionale konferensie te Morogoro (Tanzanië) in 1969 op die 

voorgrond gestel ingevolge waarvan die grond van “grondbaronne, afwesige 

grondeienaars, groot maatskappye en staatskapitalistiese ondernemings” 

gekonfiskeer en “verdeel moet word tussen kleinboere, armes en die grondloses”. 

Voorts word ŉ oproep gedoen dat landbouers “verhoed moet word om oor 

“oortollige grond” in spesifieke gebiede te beskik in ooreenstemming met die 

konkrete behoeftes (soos deur die staat bepaal) vir elke gebied. Die onderliggende 

doelwit van die Morogoro-program was om privaat eienaarskap van grond vir 

kommersiële produksie deur huurarbeid, tesame met voorgestelde plafonne op 

groote van plase, met die oog op “kollektivisering” van grondbesit, in die oorgang na 

sosialisme, te bevorder. 

Die SAKP-program, The Path to Power, verwys nie na kollektivisering van 

landbougrond nie, en handel grootliks met die onmiddellike doelwitte van die NDR, 

deur ŉ oproep te doen vir “staatseienaarskap van grootskaalse plase”, omvangryke 

herverdeling van grond tussen die “grondhonger massas en die oprigting van 

koöperatiewe plase”. 

Sedert bewindsoorname van die ANC in 1994, het die ANC se dokument, Strategy and 

Tactics, meer eksplisiet met grond gehandel. In 1997 het die Mahikeng-dokument 

slegs van “meer intensiewe grondhervormingsprogramme met die oog op 

ondersteuning van die landelike gemeenskappe en ter bevordering van 

landbouproduksie” melding gemaak. Die sleutel-doelwit tree in 2017 tydens die 

Nasrec-konferensie aan die lig, toe die ANC besluit dat “onteiening sonder 

vergoeding onder die beskikbare meganismes gereken behoort word om effek aan 

grondhervorming en herverdeling te gee.” Dié oogmerk is bevestig tydens die ANC 

se 15de nasionale kongres in Julie 2022 en die ANC se nasionale konferensie in 

Desember 2022. 

Sedertdien het die ANC-Kommunistiese alliansie ŉ wetsontwerp die lig laat sien wat 

onder andere vir onteiening sonder vergoeding voorsiening maak, daar is wyd oor 

“gekonsulteer” maar weinig aandag aan die oorweldigende teenstand teen die 

voorgenome onteieningswet gegee. Dié wetsontwerp is tans deel van die pakket wat 

op ondertekening deur die President wag. 

Ondertussen het die ANC-kommunistiese alliansie ruim gebruik gemaak van die 

vergunning ingevolge artikel 25 van die Grondwet om eiendomsregte van 

grondeienaars te beperk sonder om sodanige grond te onteien met die gevolg dat 

eiendomsreg op landbougrond tot ŉ groot mate die regmatige eienaars ontneem is. 

Voorts is mineraleregte oor die boeg van die trusteeskapfunksie van die staat oor 

eiendom, grondeienaars ontneem deur prosesse analoog aan nasionalisering. Die 

koers waarin die ANC-Kommunistiese alliansie met regte op landbougrond beweeg, 

volg dieselfde trajek wat deur kommunistiese regimes elders in die wêreld gebruik is 

om landbouers hul grondregte te ontneem.1 

Neo-kolonialisme in die ANC-Kommunistiese alliansie se landboubeleid 

Marxistiese sosialiste trek by uitstek te velde teen die sogenaamde misbruike van 

kapitalisme sonder om die onderskeid tussen "staatskapitalisme" en "vrye mark-

kapitalisme" te tref. Kapitalisme in hierdie teks behels ŉ stelsel van privaat 

eienaarskap, wat berus op kontrakteervryheid, vry wisselende pryse en ŉ 

geldekonomie. 

ŉ Duidelike onderskeid moet tussen markkapitalisme en vorme van “politieke 

kapitalisme” getref word ingevolge waarvan produsente aan die staat met die oog op 

politieke doeleindes – soos oorloë, grootskaalse woeker en kolonisasie - lewer eerder 

as aan ŉ mededingende mark verkoop. 

Die opkoms van die post-Middeleeuse Reformasie, het ook die opkoms van 

ekonomiese ontwikkeling binne vrye markstelsels bevorder, persoonlike 

verantwoordelikheid en produksie aan ŉ universele mark gestimuleer en die weg vir 

verlaging in produksiekoste deur afname in burokratiese produksiekoste tot gevolg 

gehad. 

 
1 A.W.G. Raath 1988. Die ANC en die Revolusionêre Aanslag op Kerk en. Bloemfontein: VCHO.  

Staatsentralisering, burokratisering en besetting van burgerlike vryheidsfere is die 

bane waarlangs die ANC beweeg en as redes aanvoer dat hoewel die vrye 

markstelsel die bevolking van goedkoper goedere,  produkte en dienste voorsien, dit 

by uitstek voorsiening maak vir diegene wat oor geld beskik om te bestee en dat 

bygevolg sosialistiese ekonomiese beplanning meer doeltreffend as 

gedesentraliseerde, individualistiese markbeplanning is. Die argument van hoër 

sosialistiese effektiwiteit in die ekonomiese sfeer, voorgestaan deur demokratiese 

sosialiste, is teen die sewentigerjare van die vorige eeu as foutief en onbewese 

verwerp hoofsaaklik vanweë die feit dat sosialistiese ekonomieë in die post-

Oorlogera nie die mas kon opkom nie. Sosialistiese ekonome het skoorvoetend 

toegegee dat vrye markinsentiewe tot hoër produksie gelei het, maar dat die nadele 

van gebrek aan "sosiale geregtigheid" by vrye markkapitalisme hoër is as die 

voordele daarvan en dat etiese oorwegings eerder as doeltreffendheid die standaard 

behoort te wees. 

Ten spyte van ŉ appèl op ŉ universele humanistiese etiek, kon die kritici nie die 

bestaan van ŉ universele humanistiese sisteem aantoon op grond waarvan die vrye 

markkapitalisme afgewys behoort te word nie vir die rede dat regverdiging van 

sosialisme, vrye markbelastingprogramme, gedwonge herverdeling, vrye handel of 

enige ander ekonomiese beleid of model, onderliggende bo-empiriese waardes, idees 

en vertrekpunte veronderstel, wat die keuse van data en formulering van teoretiese 

modelle en teorieë onderlê en dat daar nie universele konsensus oor sodanige 

vertrekpunte bestaan nie. 

Afwesigheid van normatiewe kriteria en vloeibare ideologiese konsepsies was 

mettertyd die dood in die pot vir die winste van die negentiende eeuse liberalisme 

gebaseer op demokratiese, gedesentraliseerde en vrye mark-georiënteerde 

oorwegings. Twintigste eeuse oorwoekering van sosialistiese politieke programme 

het mettertyd tot wegkalwing van die vrye markstelsels gelei as  gevolg van 

mensgerigte burokratisering, politieke sentralisme en intervensionistiese 

ekonomiese beleide en die formele reëls van politieke demokrasie die opkoms van 

markontwrigtende veranderinge in die “ekonomiese sfeer” tot gevolg gehad en 

bygevolg  het politieke inmenging in die ekonomie die erodering van die vrye 

markkapitalisme tot gevolg gehad. 

Die valse dilemma van sosialisme teen kapitalisme wat hieruit gevloei het, het ŉ 

vakuum in die ekonomiese denke en beleide geskep wat vanweë toenemende 

sekularisme in sowel ekonomiese as politieke denke nie deur sosialistiese 

ekonomiese denke of politieke kapitaliste vervang kon word nie. Bygevolg het die 

hoofstroom ekonomiese denke in die Westerse wêreld al meer voor die Marxistiese 

etiek van materialisme geswig. 

In Suid-Afrika het die Marxistiese sosialisme sedert 1994 die dryfveer van die 

politieke en ekonomiese programme van die ANC-kommunistiese alliansie geword. 

Vyandigheid teenoor die Christelike lewensoortuiging, Bybelse waardes en 

Protestantse erfenisse is op alle terreine met humanistiese – selfs antichristelike 

magsideologieë vervang, wat die hele Suid-Afrikaanse samelewing in die algemeen, 

maar die landbousektor spesifiek, aan radikale revolusionêre humanistiese 

sekularisme blootgestel het. 

Herwinning van die Christelike lewenskoers in ons land in die algemeen en landbou 

spesifiek 

Abraham Kuyper se bekende uitspraak dat geen duim breed van die skepping los 

staan van God se gesag en heerskappy nie, kry by die dag meer aktuele toepassing. 

Nog nooit voorheen het die Suid-Afrikaanse samelewing soveel behoefte en nood 

gehad aan die omvattende reformasie van elke terrein en samelewingsinstelling soos 

tans nie. Humanisme, materialisme en sekularisme het die Suid-Afrikaanse 

samelewing uitsigloos gelaat, magshebbers in die posisie geplaas om die Suid-

Afrikaanse samelewing deur drakoniese maatreëls tot by die rand van ineenstorting 

te bring en die landbousektor ernstige knoue toegedien. 

Sosialistiese eksperimente, oppervlakkige humanistiese beleidsuitgangspunte en 

magstaatlike burokratisering, het die eens trotse ekonomiese stelsel in Suid-Afrika 

kwesbaar gelaat. Herstel van die Bybels-normatiewe struktuur en inslag van die  

ekonomiese stelsel in die algemeen en landbou spesifiek, kan die herstel 

teweegbring wat nodig is vir ŉ bloeiende ekonomiese stelsel. Die Handves vir die 

herstel van die Christelike lewensoriëntering in landbou, poog om die riglyne te 

formuleer op grond waarvan die rekonstruksie van die Suid-Afrikaanse 

landbousektor kan plaasvind. 

Verabsolutering van die mens se materiële bestaan, negering van die komplekse 

werklikheid waarin landbou plaasvind, ontkenning van ŉ geestelike werklikheid wat 

alle menslike aktiwiteite rig en stuur en verheffing van die magstaat as doel om 

gedwonge herverdeling van eiendom te bewerkstellig, het kenmerkend van die 

mislukte staats- en landboubeleid van die ANC-kommunistiese alliansie geword. 

Herstel van vrye markvertroue, eerbied vir burgervryhede en onttrekking van 

staatsintervensie in die landbousfeer, is dringend noodsaaklike veranderinge om 

landbou ŉ volhoubaar, winsgewende en veilige onderneming te maak tot welwese 

van alle Suid-Afrikaners. Die beskerming, ontwikkeling en bevordering van die 

Christelike lewensvisie in landbou het onontbeerlike voorwaardes vir oorlewing van 

landbou in Suid-Afrika geword. In kort: Geloof in God se genade as bron van 

voorspoed, nalewing van die Bybelse eise van regverdigheid, verantwoordelikheid en 

produktiwiteit ter vervanging van die heersende religie van burokratiese 

welsynsskepping; verantwoordelike uitvoering van God se gesagseise, ontkenning 

van staatsafhanklikheid en die staat se burokratiese beplanning en uitlewing van die 

roeping wat elke landbouer in afhanklikheid aan God verskuldig is, kan die 

geleidelike inploffing van die landbousektor in Suid-Afrika verhoed. 

Die oogmerk met hierdie Handves is om die post-Tweede Wêreldoorlog religie van 

die burokratiese welsynstaat met sy las van verhoogde belastingkoerse, gedwonge 

herverdeling van rykdom en regeringsprogramme om die bates van die herverdelers 

te beskerm, te vervang met ŉ bedeling wat gehoorsaamheid en lojaliteit aan ŉ hoër 

Gesagsinstansie as die staatlike regeergesag erken; om die mens se afhanklikheid 

van ŉ Gesagsbron wat ook bo die staat en regeringsburokrasie verhewe is tuis te 

bring en om die vreugde in landbou terug te bring vir hulle wat hul brood in die sweet 

van hul aangesig verdien en 

 

Opgestel deur A.W.G. Raath vir TLU SA 

17 Januarie 2024 


